
1. 

 
ᒪᑐᐃᖅᑕᐅᓂᖓ ᑲᑎᒪᓂᐅᑉ 

 
ᓄᓇᕗᑦ ᖃᕆᓴᐅᔭᒃᑯᑦ ᕿᒥᕐᕈᐊᕈᑎᓂᒃ ᐱᕙᓪᓕᐊᑎᑦᑎᔨᒃᑯᑦ ᐊᖓᔪᖅᑳᖓ ᑎᐅᕈᓪ ᐅᕼᐅᑲᓐᓄᐊᖅ 
ᓇᒻᒥᓂᖅ ᓇᓗᓇᐃᓚᐅᖅᐳᖅ ᐊᒻᒪ ᑭᒃᑰᓂᖏᓐᓂᒃ ᐃᖅᑲᓇᐃᔭᖅᑎᖏᑕ: ᐅᐊᓇ ᓯᐱᓄ, 
ᐊᐅᓚᑦᑎᔨ; ᐊᒻᒪ ᓵᓐ ᕈᐊᕆᓴᓐ, ᐱᓕᕆᐊᖑᔪᓂᒃ ᑲᒪᔨ. 
 
ᐅᕼᐅᑲᓐᓄᐊᖅ ᐃᒃᓯᕙᐅᑕᐅᓂᐊᖅᑐᖅ ᑲᑎᒪᓂᕐᒥ ᐊᒻᒪ ᓯᐱᓄ ᑎᑎᕋᖅᑎᐅᓗᓂ ᑖᑉᓱᒪᓂ 
ᐊᕐᕌᒍᑕᒫᖅᓯᐅᑎᒥᒃ ᑲᑎᒪᓂᕐᒥᒃ. 
 
ᓯᐱᓄᒧᑦ ᐃᑲᔪᖅᑕᐅᓪᓗᓂ, ᐅᕼᐅᑲᓐᓄᐊᖅ ᑕᐃᓯᕙᓪᓕᐊᓚᐅᖅᑐᖅ ᑲᑎᒪᔩᑦ ᐊᑎᖏᓐᓂᒃ 
ᐅᐸᒃᓯᒪᔪᓂᒃ ᓄᓇᕗᑦ ᖃᕆᓴᐅᔭᒃᑯᑦ ᕿᒥᕐᕈᐊᕈᑎᓂᒃ ᐱᕙᓪᓕᐊᑎᑦᑎᔨᒃᑯᑦ ᑲᑎᒪᕕᖓᓐᓂ 
ᐃᖃᓗᖕᓂ ᐊᒻᒪ ᐅᖄᓚᐅᑎᒃᑯᑦ ᐱᖃᑕᐅᔪᓂᒃ. 
 
ᐊᑎᖓ ᓄᓇᖓᑦ ᐱᖃᑕᐅᔪᖅ ᓈᓴᖅᑕᐅᓂᖓ 
ᑖᓖᓐ ᑖᒻᓴᓐ ᐃᖃᓗᐃᑦ ᐅᖄᓚᐅᑎᒃᑯᑦ 1 
ᑎᐅᕈᓪ ᐅᕼᐅᑲᓐᓄᐊᖅ ᐃᖃᓗᒃᑑᑦᑎᐊᖅ ᐅᖄᓚᐅᑎᒃᑯᑦ 2 
ᒪᐃᒃ ᐱᐅᕆ ᑭᓐᖓᐃᑦ ᐅᖄᓚᐅᑎᒃᑯᑦ 3 
ᐅᐋᓇ ᓯᐱᓄ ᐃᖃᓗᐃᑦ ᐅᐸᒃᓯᒪᔪᖅ 4 
ᕼᐋᓕ ᑭᐅᕋᓐ ᐃᖃᓗᐃᑦ ᐅᐸᒃᓯᒪᔪᖅ 5 
ᐋᓐᑕᓂ ᕖᓂ ᐃᖃᓗᐃᑦ ᐅᐸᒃᓯᒪᔪᖅ 6 
ᒧᐊᕆ ᓯᓇᐃᑐᒪᓐ ᐃᖃᓗᐃᑦ ᐅᐸᒃᓯᒪᔪᖅ 7 
ᐃᕚᓐ ᐆᕈᓪ ᐃᖃᓗᐃᑦ ᐅᐸᒃᓯᒪᔪᖅ 8 
ᑯᕆᔅ ᕼᐊᐃᑎ ᐸᓐᓂᖅᑑᖅ ᐅᖄᓚᐅᑎᒃᑯᑦ 9 
ᕆᑦᓴᑦ ᐃᕙᓕᒃ ᐃᖃᓗᒃᑑᑦᑎᐊᖅ ᐅᖄᓚᐅᑎᒃᑯᑦ 10 
ᑭᓕᐊ ᕚᔅᓗ ᐃᖃᓗᒃᑑᑦᑎᐊᖅ ᐅᖄᓚᐅᑎᒃᑯᑦ 11 
ᔮᓐ ᐊᒡᓘᒃᑲᖅ ᖃᒪᓂ’ᑐᐊᖅ ᐅᖄᓚᐅᑎᒃᑯᑦ 12 
ᐋᑕᒥ ᐃᑦᑐᐊᑦᓯᐊᖅ ᐃᖃᓗᐃᑦ ᐅᐸᒃᓯᒪᔪᖅ 13 
 
 
ᑲᑎᒪᔪᓄᑦ ᐅᐸᒃᓯᒪᓚᐅᕐᒥᔪᖅ ᐲᔭᐃ ᐊᕿᐊᕈᖅ, ᓄᓇᕗᑦ ᑐᓐᖓᕕᒃᑯᑦ ᑭᒡᒐᖅᑐᖅᑎᖓ ᓄᓇᕗᑦ 
ᖃᕆᓴᐅᔭᒃᑯᑦ ᕿᒥᕐᕈᐊᕈᑎᓂᒃ ᐱᕙᓪᓕᐊᑎᑦᑎᔨᒃᑯᑦ ᑲᑎᒪᔨᖏᓐᓂ. 
 
ᑭᖑᕝᕕᖅᑎᐅᑎᑕᐅᔪᓂᒃ ᐱᑕᖃᓚᐅᓐᖏᑦᑐᖅ.  

ᐅᐸᒃᑐᑦ ᓈᓴᖅᑕᐅᓂᖏᑦ ᒪᓕᒡᓗᒋᑦ, 13-ᖑᓚᐅᖅᐳᑦ ᑲᑎᒪᔩᑦ ᐅᐸᒃᓯᒪᔪᑦ ᐊᒻᒪ ᐅᕼᐅᑲᓐᓄᐊᖅ 
ᒪᑐᐃᖅᓯᓚᐅᖅᐳᖅ ᐊᕐᕌᒍᑕᒫᖅᓯᐅᑎᒥᒃ ᑲᑎᒪᓂᕐᒥᒃ ᓄᓇᕗᑦ ᖃᕆᓴᐅᔭᒃᑯᑦ ᕿᒥᕐᕈᐊᕈᑎᓂᒃ 
ᐱᕙᓪᓕᐊᑎᑦᑎᔨᒃᑯᑦ ᑯᐊᐳᕇᓴᖏᑕ. 
 
2. 
 

ᓇᓗᓇᐃᖅᑕᐅᓂᖓ ᑲᑎᒪᓂᐅᑉ ᓴᖅᑭᑕᐅᓚᐅᕐᓂᖓᑕ 

ᐅᕼᐅᑲᓐᓄᐊᖅ ᓇᓗᓇᐃᖅᓯᓚᐅᖅᐳᖅ ᐊᕐᕌᒍᑕᒫᖅᓯᐅᑎ ᑲᑎᒪᓂᖅ 2011-ᒥ 
ᓴᖅᑭᔮᖅᑎᑕᐅᓚᐅᕐᓂᖓᓂᒃ ᓄᓇᑦᓯᐊᖅ ᐱᕙᓪᓕᐊᓂᒃᑯᑦ ᕖᕗᐊᕆ 4, 2011-ᒥ ᐊᒻᒪ 
ᓴᖅᑭᔮᖅᑎᑕᐅᓚᐅᖅᑐᓂ ᕖᕗᐊᕆ 11, 2011-ᒧᑦ ᑲᑎᒪᔩᑦ ᐱᖃᑕᐅᔭᕆᐊᓖᑦ 
ᓇᓗᓇᐃᕈᓐᓇᖁᓪᓗᒋᑦ ᐅᐸᖕᓂᐊᕐᓂᖏᓐᓂᒃ. ᓇᓗᓇᐃᖅᓯᒃᑲᓐᓂᓚᐅᕐᒥᔪᖅ ᐊᕐᕌᒍᑕᒫᖅᓯᐅᑎᐅᑉ 
ᓴᖅᑭᔮᖅᑎᑕᐅᓂᖓ, ᑲᑎᒪᔾᔪᑎᒃᓴᐃᑦ ᐊᒻᒪ ᑭᖑᕝᕕᖅᑎᐅᑎᑕᐅᓂᐊᖅᑐᑦ 
ᓇᓗᓇᐃᖅᑕᐅᔪᓐᓇᖁᓪᓗᒋᑦ ᒪᓕᒡᓗᒋᑦ ᒪᓕᒐᕋᓛᖏᑦ ᑯᐊᐳᕇᓴᐅᑉ ᕖᕗᐊᕆ 22-ᒥ ᖃᕆᓴᐅᔭᒃᑯᑦ 
ᑎᑎᖅᑲᒃᑯᑦ. 
 
ᑲᑎᒪᓂᐅᓂᐊᖅᑑᑉ ᐊᕐᕌᒍᑕᒫᖅᓯᐅᑎᒥᒃ, ᑲᑎᒪᔾᔪᑎᒃᓴᑦ ᑭᖑᕝᕕᖅᑎᐅᑎᑕᐅᓂᐊᖅᑐᑦ 
ᓇᓗᓇᐃᖅᑕᐅᔾᔪᑎᖏᑦ ᓴᖅᑭᔮᖅᑎᑕᐅᓚᐅᕐᒥᔪᑦ ᖃᕆᓴᐅᔭᒃᑯᑦ ᕿᒥᕐᕈᓇᒡᕕᖓᓂ ᕖᕗᐊᕆ 19-ᒥ. 
 
ᐅᕼᐅᑲᓐᓄᐊᖅ ᑐᒃᓯᕋᓚᐅᖅᑐᖅ ᐱᖁᔨᕗᖔᕈᑎᓕᐅᖁᔨᓪᓗᓂ ᓈᒻᒪᒋᔭᐅᖁᓪᓗᒋᑦ ᑲᑎᒪᔾᔪᑎᒃᓴᑦ 
ᐊᒻᒪ ᐅᖃᓚᐅᖅᐳᖅ ᑲᑎᒪᔩᑦ ᐃᓚᒋᐊᖅᑕᐅᖁᔨᒃᐸᑕ ᑲᑎᒪᔾᔪᑎᒃᓴᓄᑦ, ᓇᓗᓇᐃᖅᑕᐅᖁᓪᓗᓂᒋᑦ 
ᑲᑎᒪᔾᔪᑎᒃᓴᑦ ᐅᖃᐅᑕᐅᓚᐅᖅᑎᓪᓗᒋᑦ ᐊᓯᖏᓐᓂᒃ ᐱᓕᕆᐊᒃᓴᓂᒃ ᐃᓕᕕᖓᓂ. 
  
2011-ᒥᑦ ᐊᕐᕌᒍᑕᒫᖅᓯᐅᑎᒥ ᐱᖁᔨᕗᖔᕈᑎ #1: 
 
ᑕᐃᒪᐃᒻᒪᑦ ᐱᓕᖅᑎᑕᐅᓕ ᑲᑎᒪᔾᔪᑎᒃᓴᑦ ᐊᕐᕌᒍᑕᒫᖅᓯᐅᑎᒥ ᓄᓇᕗᑦ ᖃᕆᓴᐅᔭᒃᑯᑦ 
ᕿᒥᕐᕈᐊᕈᑎᓂᒃ ᐱᕙᓪᓕᐊᑎᑦᑎᔨᒃᑯᑦ ᓴᖅᑭᑕᐅᓚᐅᖅᑐᖅ ᕖᕗᐊᕆ 4, 2011-ᒥ 
ᓈᒻᒪᒋᔭᐅᓗᓂ ᐊᓯᕈᖅᑎᑕᐅᓐᖏᓪᓗᓂ. 
 
ᐱᒋᐊᖅᑎᑦᑎᔪᖅ ᐃᕚᓐ ᐆᕈᓪ, ᐊᐃᑉᐱᖅᑕᐅᔪᖅ ᐅᐊᓇ ᓯᐱᓄᒧᑦ; ᑲᔪᓯᑎᑕᐅᔪᖅ 
ᑲᑎᒪᔨᓕᒫᓄᑦ. 
 
3. 

  

ᑲᑎᒪᓂᐅᑉ ᑲᔪᓯᔪᓐᓇᕐᓂᖓᓂᒃ ᓇᓗᓇᐃᖅᓯᓂᖅ (10%-ᖑᔭᕆᐊᓖᑦ ᑲᑎᒪᔩᑦ 
ᐅᐸᒃᑐᑦ ᕖᕗᐊᕆ 11-ᒥ) 

ᐅᕼᐅᑲᓐᓄᐊᖅ ᐅᖃᓪᓚᐅᑎᖃᓚᐅᖅᐳᖅ ᑲᑎᒪᓂᐅᑉ ᑲᔪᓯᔪᓐᓇᕐᓂᖓᓂᒃ. ᒪᓕᒐᕋᓛᖏᑦ 
ᑯᐊᐳᕇᓴᐅᑉ ᐅᖃᖅᓯᒪᕗᑦ 10%-ᖏᒡᒎᖅ ᑲᑎᒪᔩᑦ ᐅᐸᒃᓯᒪᔭᕆᐊᓖᑦ ᑲᑎᒪᔨᐅᓂᖏᑦ 
ᐊᕕᒃᑐᖅᓯᒪᓂᖏᑦ ᒪᓕᒡᓗᒋᑦ (ᐅᕝᕙᓗ ᑭᖑᕝᕕᖅᑎᒃᓴᒥᓂᒃ ᓇᓗᓇᐃᖅᓯᓯᒪᔪᑦ) ᑲᑎᒪᓂᕐᒧᑦ 
ᐅᐸᒃᓯᒪᓗᑎᒃ ᐅᕝᕙᓗ ᐅᖄᓚᐅᑎᒃᑯᑦ ᐱᖃᑕᐅᓗᑎᒃ. ᑲᑎᒪᔩᑦ ᐊᕕᒃᑐᖅᓯᒪᓂᖏᑦ ᐱᖓᓲᓕᖓᕗᑦ: 
ᓄᓇᕗᒻᒥᐅᑕᑦ ᑲᑎᒪᔩᑦ, ᒐᕙᒪᒃᑯᑦ ᑎᒥᖁᑎᖏᓐᓂᑦ ᐱᔪᑦ, ᐊᒻᒪ ᒐᕙᒪᒃᑯᓐᓃᓐᖔᖅᓯᒪᓐᖏᑦᑐᑦ 
ᑲᑎᒪᔩᑦ. 

ᕖᕗᐊᕆ 11-ᒥ 76-ᖑᓚᐅᖅᐳᑦ ᓄᓇᕗᒻᒥᐅᑕᑦ ᐃᓚᒋᔭᐅᔾᔪᑎᒥᒃ ᐱᓇᓱᐊᖅᓯᒪᔪᑦ ᐊᒻᒪ 
ᐊᖏᖅᑕᐅᓯᒪᔪᑦ ᐃᓚᒋᔭᐅᔾᔪᑎᑖᕐᓗᑎᒃ ᑯᐊᐳᕇᓴᐅᑉ ᑲᑎᒪᔨᖏᓐᓄᑦ, ᐊᒻᒪ ᓈᓴᖅᑕᐅᓚᐅᖅᑐᑦ 
ᑲᑎᒪᓂᐅᑉ ᓯᕗᓂᐊᓂ ᓇᓗᓇᐃᖅᑕᐅᓚᐅᖅᐳᑦ 13-ᖑᔪᑦ ᐱᔪᓐᓇᖅᑐᑦ ᒪᓕᒃᑐᓪᓗ 10%-
ᖑᔭᕆᐊᖃᕐᓂᖏᑦ ᓄᓇᕗᒻᒥᐅᑕᐅᔪᑦ ᐅᐸᒋᐊᖃᕐᓗᑎᒃ ᐅᕝᕙᓗ ᐅᖄᓚᐅᑎᒃᑯᑦ ᐱᖃᑕᐅᓗᑎᒃ 
ᑲᑎᒪᓂᖅ ᑲᔪᓯᔪᓐᓇᖁᓪᓗᒍ. ᑭᖑᕝᕕᒃᑎᒃᓴᐅᓂᐊᖅᑐᓂᒃ ᓇᓗᓇᐃᖅᓯᓯᒪᔪᖃᓚᐅᓐᖏᑦᑐᖅ 
ᑯᐊᐳᕇᓴᒃᑯᓐᓄᑦ ᑲᑎᒪᓂᐊᖅᑎᓪᓗᒋᑦ. ᐅᕼᐅᑲᓐᓄᐊᖅ ᐅᖃᕆᐊᒃᑲᓐᓂᓚᐅᖅᐳᖅ ᑖᒃᑯᐊᒎᖅ 
ᑯᐊᐳᕇᓴᒃᑯᑦ ᐱᖃᐅᑎᑦᑎᔭᕆᐊᓖᑦ ᒐᕙᒪᒃᑯᓐᓄᑦ ᑭᒡᒐᖅᑐᖅᑎᒥᒃ ᐊᑕᐅᓯᐅᒐᓗᐊᕐᓗᓂ (ᑖᒃᑯᐊ 
ᒐᕙᒪᒃᑯᑦ ᑭᒡᒐᖅᑐᖅᑎᓖᑦ ᐱᕙᓪᓕᐊᔪᓕᕆᔨᒃᑯᓐᓃᓐᖔᖅᑐᒥᒃ) ᐊᒻᒪ ᒪᕐᕉᔭᕆᐊᖃᖅᐴᒃ 
ᒐᕙᒪᒃᑯᓐᓃᓐᖔᖅᓯᒪᓐᖏᑦᑐᓂᒃ (ᓄᓇᕗᑦ ᑐᓐᖓᕕᒃᑯᑦ ᐊᒻᒪ ᑭᕙᓪᓕᖅ ᐃᓄᐃᑦ ᑲᑐᔾᔨᖃᑎᒌᖏᑦ 
ᑭᒡᒐᖅᑐᖅᑕᐅᓪᓗᑎᒃ). 
 
ᑖᒃᑯᐊ ᐅᐸᒃᓯᒪᔭᕆᐊᓖᑦ ᒪᓕᒡᓗᒋᑦ, ᐅᕼᐅᑲᓐᓄᐊᖅ ᐱᔪᒪᓚᐅᖅᐳᖅ ᑲᑎᒪᔾᔪᑏᑦ 
ᓇᓗᓇᐃᖅᓯᓯᒪᖁᓪᓗᒋᑦ ᐋᒃᑳᖅᑐᖃᓚᐅᓐᖏᓐᓂᖓᓂᒃ ᑲᑎᒪᔩᑦ ᐃᓗᓕᖏᓐᓄᑦ, ᑲᑎᒪᓂᖅ 
ᑲᔪᓯᔪᓐᓇᖁᓪᓗᒍ ᐅᐸᒃᓯᒪᔪᑦ ᒪᓕᒡᓗᒋᑦ, ᐊᒻᒪ ᑖᓐᓇ ᐊᕐᕌᒍᑕᒫᖅᓯᐅᑎ ᒪᑐᐃᖅᑕᐅᖁᓪᓗᒍ ᑕᒪᓐᓇ 
2011-ᒥ ᑲᑎᒪᓂᖅ ᐊᕐᕌᒍᑕᒫᖅᓯᐅᑎᒥᒃ ᓄᓇᕗᑦ ᖃᕆᓴᐅᔭᒃᑯᑦ ᕿᒥᕐᕈᐊᕈᑎᓂᒃ 
ᐱᕙᓪᓕᐊᑎᑦᑎᔨᒃᑯᑦ ᐱᒋᐊᕐᓂᖓᓂᒃ. 
 
 
4. 

 

ᑲᑎᒪᔩᑦ ᓈᒻᒪᒃᓴᕐᓂᖏᑦ ᓄᓇᓕᖕᓂ ᓯᓚᑖᓂᑦ ᐱᔪᑦ ᑲᑎᒪᔩᑦ 
ᐱᖃᑕᐅᔪᓐᓇᖁᓪᓗᒋᑦ ᑕᕐᕆᔭᐅᑎᒃᑯᑦ 

ᐅᓇ ᑲᑎᒪᔾᔪᑎᒃᓴᖅ ᖄᖏᕈᑕᐅᓚᐅᖅᑐᖅ ᑖᒃᑯᐊ ᑲᑎᒪᔩᑦ ᐱᖃᑕᐅᔪᑦ ᑲᑎᒪᕕᖕᒦᓐᖏᑦᑐᑦ 
ᐅᖄᓚᐅᑎᒃᑯᑦ ᐱᖃᑕᐅᔪᓐᓇᓚᐅᕐᒪᑕ ᐊᒻᒪ ᑕᒪᓐᓇ ᓈᒻᒪᒋᔭᐅᔪᓐᓇᕐᒪᑦ 
ᓂᕈᐊᕈᑕᐅᓐᖏᒃᑲᓗᐊᕐᓗᓂ ᒪᓕᒐᕋᓛᖏᑦ ᒪᓕᒡᓗᒋᑦ. 
 
 
5. 

 

ᓈᒻᒪᒋᔭᐅᓂᖏᑦ ᑲᑎᒪᔾᔪᑎᕕᓃᑦ ᐊᐃᐳᕆ 8, 2010-ᒥ ᐊᕐᕌᒍᑕᒫᖅᓯᐅᑎᓂᒃ 
ᑲᑎᒪᓂᕐᒥ 

 
ᑭᖑᓪᓕᖅᐹᒥ ᐊᕐᕌᒍᑕᒫᖅᓯᐅᑎ ᑲᑎᒪᓂᐅᓚᐅᖅᑐᖅ ᐊᐅᐳᕆ 8, 2010-ᒥᐅᓚᐅᖅᐳᖅ. ᒫᔾᔨ 31, 
2009-ᒥᑦ ᑮᓇᐅᔭᐃᑦ ᐊᑐᖅᓯᒪᓂᖏᑕ ᓇᓗᓇᐃᖅᑕᐅᓂᖏᑦ ᓈᒻᒪᒋᔭᐅᓚᐅᖅᐳᑦ ᑲᑎᒪᔨᓄᑦ ᐊᒻᒪ 
ᐱᖓᓱᑦ ᑲᑎᒪᔩᑦ ᓂᕈᐊᖅᑕᐅᑲᓐᓂᓚᐅᖅᐳᑦ ᓄᓇᕗᒻᒥᐅᑕᓂᑦ ᐱᓯᒪᔪᑦ ᐱᖓᓱᓄᑦ ᐊᕐᕌᒍᓄᑦ 
ᐊᑕᓂᐊᕐᓗᑎᒃ, ᑲᑎᒪᔨᐅᖃᑕᐅᓂᐊᕐᓗᑎᒃ ᐱᖓᓱᒃᑲᓐᓂᕐᓄᑦ ᓄᓇᕗᒻᒦᓐᖔᖅᓯᒪᔪᓂᒃ 
ᐊᑕᓂᐊᖅᑐᓂᒃ ᒪᕐᕉᒃᑲᓐᓃᕐᓄᑦ ᐊᕐᕌᒍᓄᑦ ᐊᒻᒪ ᒪᕐᕉᒃ ᑲᑎᒪᔩᑦ ᒐᕙᒪᒃᑯᓐᓄᑦ ᑭᒡᒐᖅᑐᖅᑎ 
(ᐊᑕᐅᓯᖅ) ᐊᒻᒪ ᒐᕙᒪᒃᑯᓐᓃᓐᖔᖅᓯᒪᓐᖏᑦᑐᖅ ᑭᒡᒐᖅᑐᖅᑎ (ᐊᑕᐅᓯᖅ) ᓄᓇᕗᑦ ᖃᕆᓴᐅᔭᒃᑯᑦ 
ᕿᒥᕐᕈᐊᕈᑎᓂᒃ ᐱᕙᓪᓕᐊᑎᑦᑎᔨᒃᑯᓐᓄᑦ. ᑲᑎᒪᔾᔪᑎᕕᓃᑦ ᑭᖑᓪᓕᖅᐹᒥᒃ ᐊᕐᕋᒍᑕᒫᖅᓯᐅᑎᓂᒃ 
ᓴᖅᑭᔮᖅᑎᑕᐅᕗᑦ ᑯᐊᐳᕇᓴᐅᑉ ᖃᕆᓴᐅᔭᒃᑯᑦ ᕿᒥᕐᕈᓇᒡᕕᖓᓂ. ᐅᕼᐅᑲᓐᓄᐊᖅ 
ᐅᖃᐅᑎᖃᒃᑲᓐᓂᓚᐅᖅᐳᖅ ᑲᑎᒪᔨᓄᑦ ᑖᒃᑯᐊᒎᖅ ᑲᑎᒪᔾᔪᑎᕕᓃᑦ ᑭᖑᓪᓕᖅᐹᒥᒃ 
ᐊᕐᕌᒍᑕᒫᖅᓯᐅᑏᑦ ᕿᒥᕐᕈᓇᒐᒃᓴᐅᕗᑦ ᖃᕆᓴᐅᔭᒃᑯᑦ ᒪᑐᐃᖅᓯᔾᔪᑎᒃᑯᑦ. ᐅᕼᐅᑲᓐᓄᐊᖅ 

ᑐᒃᓯᕋᓚᐅᖅᐳᖅ ᐱᖁᔨᕗᖔᕈᑎᒥᒃ ᓈᒻᒪᒋᔭᐅᖁᓪᓗᒋᑦ ᑲᑎᒪᔾᔪᑎᕕᓃᑦ ᑭᖑᓪᓕᖅᐹᒥᒃ 
ᐊᕐᕌᒍᑕᒫᖅᓯᐅᑎᒥᑦ 2010-ᒧᑦ. 
 
2010-ᒥ ᐊᕐᕌᒍᑕᒫᖅᓯᐅᑏᑦ ᑲᑎᒪᔾᔪᑎᕕᓃᑦ ᐱᖁᔨᕗᖔᕈᑎ #2: 
 
ᑕᐃᒪᐃᒻᒪᑦ ᐱᓕᖅᑎᑕᐅᓕ ᑲᑎᒪᔾᔪᑎᕕᓃᑦ 2010-ᒥ ᐊᕐᕌᒍᑕᒫᖅᓯᐅᑏᑦ ᐱᒪᐅᖅᑐᑦ ᐊᐃᐳᕆ 
8, 2010-ᒥ ᓴᖅᑭᑕᐅᓯᒪᔪᑦ ᑯᐊᐳᕇᓴᒃᑯᑦ ᖃᕆᓴᐅᔭᒃᑯᑦ ᕿᒥᕐᕈᓇᒡᕕᖓᓂ ᓈᒻᒪᒋᔭᐅᕗᑦ 
ᐊᒻᒪ ᐊᖏᖅᑕᐅᓯᒪᕗᑦ ᓴᖅᑭᑕᐅᓂᖏᑦ ᑲᑎᒪᔨᓄᑦ. 
 
ᐱᒋᐊᖅᑎᑦᑎᔪᖅ ᑖᓖᓐ ᑖᒻᓴᓐ, ᐊᐃᐱᖅᑕᐅᔪᖅ ᒧᐊᕆ ᓯᓇᐃᑐᒪᓐᒧᑦ; ᑲᔪᓯᑎᑕᐅᔪᖅ 
ᑲᑎᒪᔨᓕᒫᓄᑦ. 
 
 
6. 
 

ᑐᓂᔭᐅᓂᖏᑦ ᐊᒻᒪ ᐅᖃᐅᑕᐅᓂᖏᑦ ᐊᖓᔪᖅᑳᑉ ᐅᓂᒃᑳᖏᑦ  

ᐅᕼᐅᑲᓐᓄᐊᖅ ᑐᓂᓯᓚᐅᖅᐳᖅ ᐊᖓᔪᖅᑳᑉ ᐅᓂᒃᑳᖏᓐᓂᒃ [ᐃᓚᒍᑕᖅ ᑲᑎᒪᔾᔪᑎᕕᓂᕐᓂᒃ]. 
 
ᑖᒻᓴᓐ ᐊᐱᖅᑯᑎᖃᓚᐅᖅᑐᖅ ᑖᓐᓇ ᑯᐊᐳᕇᓴᓐ ᐃᓚᒋᔭᐅᖕᒪᖔᑦ CIRA ᐅᖃᖅᑕᕐᕕᖓᓂ 
ᖃᕆᓴᐅᔭᒃᑯᑦ ᕿᒥᕐᕈᓇᒍᑎᓂᒃ ᐊᐅᓚᑦᑎᓂᕐᒧᑦ. 
 
ᓯᐱᓄ ᑭᐅᓚᐅᖅᑐᖅ ᑖᒃᑯᐊᒎᖅ ᑯᐊᐳᕇᓴᓐ ᐃᓇᑕᐅᓯᒪᔪᑦ ᐱᖃᑕᐅᔪᓐᓇᖁᓪᓗᒋᑦ ᐊᒻᒪ ᑲᑎᒪᔨ 
ᐋᑕᒥ ᐃᑦᑐᐊᑦᓯᐊᖅ ᐅᐸᖃᑦᑕᖅᓯᒪᔪᖅ ᑭᒡᒐᖅᑐᖅᑎᐅᓪᓗᓂ ᑯᐊᐳᕇᓴᒃᑯᓐᓄᑦ. ᓯᐱᓄ 
ᓇᓗᓇᐃᖅᓯᒋᐊᒃᑲᓐᓂᓚᐅᖅᑐᖅ CIRA-ᒃᑯᒡᒎᖅ ᑖᑉᓱᒥᖓ ᐊᐅᓚᑦᑎᔨᐅᖕᒪᑕ ᐊᒻᒪ ᑯᐊᐳᕇᓴᒃᑯᑦ 
ᐃᓇᑕᐅᓯᒪᑐᐃᓐᓇᕐᒪᑕ ᑕᕝᕗᖓ. 
 
 
7. 

 

ᑐᓂᔭᐅᓂᖏᑦ ᐊᒻᒪ ᐅᖃᐅᑕᐅᓂᖏᑦ ᑮᓇᐅᔭᐃᑦ ᐅᓂᒃᑳᖏᑦ ᑯᐊᐳᕇᓴᒃᑯᑦ 
ᐊᑐᖅᓯᒪᔭᖏᓐᓂᒃ ᓄᖑᓐᓂᖓᓄᑦ ᒫᔾᔨ 31, 2010, ᐊᒻᒪ ᐅᓂᒃᑳᓕᐊᖏᑦ 
ᑕᒻᒪᖅᓯᒪᔪᖅᓯᐅᖅᑎᒃᑯᑦ 

ᐅᕼᐅᑲᓐᓄᐊᖅ ᓇᓗᓇᐃᖅᓯᓚᐅᖅᑐᖅ ᑕᒻᒪᖅᓯᒪᔪᖅᓯᐅᖅᑎᒃᑯᑦ ᐅᓂᒃᑳᓕᐊᖏᓐᓂᒃ 
ᐅᓪᓗᓕᖅᓯᒪᔪᓂᒃ ᔫᓂ 15, 2010 ᐊᒻᒪ ᑯᐊᐳᕇᓴᒃᑯᑦ ᑮᓇᐅᔭᐃᑦ ᐅᓂᒃᑳᖏᓐᓂᒃ ᓄᖑᓪᓗᒍ ᒫᔾᔨ 
31, 2010 ᓴᖅᑭᔮᖅᑎᑕᐅᓂᖏᓐᓂᒃ ᑯᐊᐳᕇᓴᒃᑯᑦ ᖃᕆᓴᐅᔭᒃᑯᑦ ᕿᒥᕐᕈᓇᒡᕕᖓᓂ ᐊᒻᒪ ᑲᑎᒪᔩᑦ 
ᕿᒥᕐᕈᓇᒋᐊᖁᔭᐅᓚᐅᕐᓂᖏᓐᓂᒃ 2009-2010 ᑮᓇᐅᔭᐃᑦ ᐅᓂᒃᑳᖏᓐᓂᒃ ᓈᒻᒪᒋᔭᐅᓂᐊᕐᓗᑎᒃ 
ᐅᕙᓂ ᑲᑎᒪᓂᕐᒥ.   
 
ᓯᐱᓄ ᐅᖃᓪᓚᐅᑎᖃᖁᔭᐅᓚᐅᖅᑐᖅ ᓇᐃᓈᕐᓗᒋᑦ ᑲᑎᖅᓱᖅᓯᒪᔪᓂᒃ ᑮᓇᐅᔭᐃᑦ ᐅᓂᒃᑳᖏᓐᓂᒃ: 
 
ᓄᓇᕗᑦ ᖃᕆᓴᐅᔭᒃᑯᑦ ᕿᒥᕐᕈᐊᕈᑎᓂᒃ ᐱᕙᓪᓕᐊᑎᑦᑎᔨᒃᑯᑦ ᑯᐊᐳᕇᓴᖓ 
ᑎᒥᓐᖑᖅᑎᑕᐅᓯᒪᕗᖅ ᑮᓇᐅᔭᓕᐅᕈᑎᐅᓇᓂ ᐃᓗᐊᓂ ᑲᓇᑕᒥ ᑎᒥᐅᔪᑦ ᒪᓕᒐᖏᓐᓂ 
2002-ᒥ. ᑯᐊᐳᕇᓴᓐ, ᐅᕝᕙᓗ ᖃᓪᓗᓈᑎᑐᑦ ᑕᐃᔭᐅᕙᒃᑐᖅ NPO, ᒪᕐᕉᖕᓂᒃ 
ᓇᒻᒥᓂᖁᑎᖃᖅᐳᖅ ᑎᒥᐅᔪᓂᒃ: 

• ᑯᐊᐳᕇᓴᐅᑉ ᑎᒥᖁᑎᖓ, ᑎᒥᓐᖑᖅᑎᑕᐅᓯᒪᔪᖅ 2004-ᒥ ᓇᒻᒥᓂᖃᖅᑏᑦ ᑯᐊᐳᕇᓴᓐ 

ᓄᓇᕗᒻᒥ ᒪᓕᒐᖏᒍᑦ; ᐊᒻᒪ 
 
• ᕿᓂᖅ ᑎᒥᐅᔪᖅ, ᑎᒥᓐᖑᖅᑎᑕᐅᓯᒪᔪᖅ 2006-ᒥ ᓇᒻᒥᓂᖃᖅᑏᑦ ᑯᐊᐳᕇᓴᓐ ᓄᓇᕗᒻᒥ 

ᒪᓕᒐᖏᒍᑦ.  
 
ᑖᒃᑯᐊᒃ ᑎᒥᖁᑕᐅᔫᒃ ᓇᓗᓇᐃᖅᑕᐅᓯᒪᕘᒃ ᐃᓄᖕᓄᑦ ᓇᒻᒥᓂᖁᑎᒋᔭᐅᓪᓗᑎᒃ ᐃᔾᔪᑕᐅᓪᓗᓂ 
ᑯᐊᐳᕇᓴᐅᑉ ᑲᑎᒪᔨᖏᑦ ᐊᒥᓲᔪᑦ ᐊᑎᖃᖃᑦᑕᐅᖕᒪᑕ ᓄᓇᕘᑖᕈᑎᒥ. ᑖᒃᑯᐊᒃ ᑎᒥᐅᔫᒃ 
ᐱᓇᓱᐊᒐᖃᖅᐴᒃ ᐃᓛᒃᑰᖓᔪᓂᒃ: ᑯᐊᐳᕇᓴᓐ ᓇᒻᒥᓂᖁᑕᐅᔪᓂᒃ ᐊᒻᒪ ᐊᑭᓕᒃᓴᓂᒃ 
ᑎᒍᒥᐊᖅᑎᐅᓪᓗᓂ, ᕿᓂᖅ ᑎᒥᐅᔪᖅ ᐊᐅᓚᑦᑎᔨᐅᓪᓗᓂ ᐊᒻᒪ ᑲᒪᔨᐅᓪᓗᓂ ᐱᓕᕆᐊᒃᓴᖏᓐᓂᒃ 
ᑯᐊᐳᕇᓴᐅᑉ. ᑖᒃᑯᐊ ᐱᓇᓱᐊᒐᖏᑦ ᑐᑭᓯᒋᐊᖅᑕᐅᔪᓐᓇᖅᐳᑦ ᑎᑎᖅᑲᖏᓐᓂ 1-ᒥ 
ᒪᑉᐱᖅᑐᒐᖏᓐᓂ 7, “ᐋᖅᑭᒃᓯᒪᓂᖏᑦ ᑎᒥᐅᔫᑉ” 
 
ᑕᕝᕙ ᒫᓐᓇ ᕿᒥᕐᕈᓇᒃᐸᕗᑦ ᑲᑎᖅᓱᖅᑕᐅᓯᒪᔪᑦ ᑮᓇᐅᔭᐃᑦ ᐅᓂᒃᑳᖏᑦ ᑖᒃᑯᓄᖓᓕᒫᖅ 
ᐱᖓᓲᓕᖓᔪᓄᑦ ᓇᒻᒥᓂᖁᑎᒋᔭᐅᔪᓄᑦ. 
 
NPO ᑮᓇᐅᔭᖅᑖᖃᑦᑕᖅᐳᖅ ᐱᓕᕆᔾᔪᑎᒃᓴᓄᑦ ᑭᓯᐊᓂ ᐱᓕᕆᑎᑦᑎᕙᒃᐳᖅ ᕿᓂᒃᑯᓐᓂᑦ 
ᐱᓕᕆᐊᒃᓴᖏᓐᓂᒃ. ᕿᓂᒃᑯᑦ ᐱᓕᕆᔨᐅᕙᒃᐳᑦ ᐊᒻᒪ ᐊᑭᓕᒐᒃᓴᓂᒃ ᐊᑭᓕᖅᓱᐃᔨᐅᓪᓗᑎᒃ, ᑖᒃᑯᐊ 
ᐊᑭᓕᒃᓴᐃᑦ ᑐᓂᔭᐅᕙᒡᓗᑎᒃ NPO-ᒃᑯᓐᓄᑦ ᐊᑭᓕᖅᑕᐅᓂᐊᕐᓗᑎᒃ ᕿᓂᒃᑯᑦ. ᑖᒃᑯᐊ ᑮᓇᐅᔭᐃᑦ 
ᐅᓂᒃᑳᖏᑦ ᐱᔭᕐᓂᕐᓂᖅᓴᐅᒐᔭᕋᓗᐊᖅᐳᑦ ᑐᓂᔭᐅᕙᒃᑐᑦ ᕿᓂᒃᑯᓐᓄᑦ 
ᓇᓗᓇᐃᖅᓯᒪᑐᐃᓐᓇᖅᐸᒃᐸᑕ. ᑭᓯᐊᓂᓕ, ᑖᒃᑯᐊ ᑮᓇᐅᔭᖃᖅᑎᑦᑎᕙᒃᑐᑦ NPO-ᒃᑯᓐᓄᑦ 
ᑐᓂᓯᕙᖕᒪᑕ ᐊᒻᒪ ᑖᒃᑯᐊ ᑮᓇᐅᔭᐃᑦ ᐅᓂᒃᑳᖏᑦ NPO-ᒃᑯᓐᓃᓐᖔᖅᓯᒪᔭᕆᐊᖃᖃᑦᑕᕐᒪᑕ 
ᑮᓇᐅᔭᐃᑦ ᐊᕐᕌᒍᖏᑕ ᓄᖑᓐᓂᖓᓂ, ᓇᓗᓇᐃᖅᓯᒪᓪᓗᑎᒃ ᖃᓄᖅ ᑮᓇᐅᔭᐃᑦ 
ᐊᑐᖅᑕᐅᓚᐅᕐᒪᖔᑕ ᐊᕐᕌᒍᖓᓂ. ᑕᐃᒪᐃᓕᖓᓂᖓᓄᑦ ᐱᒋᐊᓕᕋᑖᖅᑎᓪᓗᒋᑦ NPO-ᒃᑯᑦ 
ᑲᒪᔨᓐᖑᖅᑎᑕᐅᓚᐅᖅᐳᑦ ᑮᓇᐅᔭᐃᑦ ᐅᓂᒃᑳᖏᓐᓂᒃ (ᐃᓛᒃ ᑕᒪᒃᑯᓂᖓ ᕿᓂᒃᑯᑦ 
ᐊᑐᖃᑦᑕᖅᑕᖏᓐᓂᒃ ᐱᓕᕆᐊᒃᓴᓂᒃ ᐱᓕᕆᑎᓪᓗᒋᑦ). 
 
ᑮᓇᐅᔭᐃᑦ ᐅᓂᒃᑳᖏᑦ ᑲᑎᖅᓱᖅᑕᐅᑎᓪᓗᒋᑦ, ᑐᓂᕐᕈᓯᐊᕕᓃᑦ ᐊᒻᒪ ᐃᓚᒍᑕᓕᐊᑦ ᑐᓂᔭᐅᕙᒃᑐᑦ 
ᕿᓂᒃᑯᓐᓄᑦ ᐲᖅᑎᑕᐅᕙᒃᐳᑦ NPO-ᒃᑯᑦ ᐊᑭᓕᐅᑎᕕᓂᖏᑦ ᐲᖅᑎᑕᐅᑎᓪᓗᒋᑦ. ᑖᒃᑯᐊᓕᒫᖅ 
ᐱᖓᓲᓕᖓᔪᓂᑦ ᐊᑐᖅᑕᐅᔪᕕᓃᑦ ᑲᑎᓕᒫᕐᓗᒋᑦ, ᐃᓚᓕᐅᑎᕙᒃᐳᑦ ᑮᓇᐃᔭᐃᑦ ᐅᓂᒃᑳᖏᓐᓂᒃ 
ᑲᑎᖅᓱᖅᓯᒪᔪᓂ (ᑮᓇᐅᔭᓕᒫᑦ ᐊᑐᖅᓯᒪᔪᑦ ᑲᑎᑕᐅᓪᓗᑎᒃ). 
 
ᒪᑉᐱᖅᑐᒐᖏᑦ 2-ᒥᑦ 6-ᒧᑦ ᓇᓗᓇᐃᖅᓯᓯᒪᕗᑦ ᑲᑎᖅᓱᖅᓯᒪᔪᓂᒃ ᑮᓇᐅᔭᐃᑦ 
ᐊᑐᖅᑕᐅᓚᐅᕐᓂᖏᓐᓂᒃ ᐊᐅᓚᔾᔪᑕᐅᓪᓗᑎᒃ ᐊᒻᒪ ᒪᑉᐱᖅᑐᒐᖏᑦ 16-ᒥᑦ 17-ᒧᑦ ᐊᒡᒍᖅᑐᐃᓯᒪᕗᑦ 
ᐊᐅᓚᑕᐅᓂᖏᓐᓂᒃ ᐱᓕᕆᐊᖑᓚᐅᖅᑐᑦ, ᐅᑯᐊᖑᓪᓗᑎᒃ ᐱᓕᕆᔾᔪᑎᓂᒃ ᓴᓇᔭᐅᓂᖏᑦ I, 
ᐱᓕᕆᔾᔪᑎᓂᒃ ᓴᓇᔭᐅᓂᖏᑦ II ᐊᒻᒪ ᑎᒥᐅᔪᑦ ᐊᐅᓚᔾᔪᑎᖏᑦ. 
 
ᑖᒃᑯᐊ ᐃᓗᓕᓕᒫᑯᓗᖏᑦ ᐅᖃᓪᓚᐅᑎᒋᔾᔮᓐᖏᑕᒃᑲ, ᑭᓯᐊᓂᓕ ᓇᓗᓇᐃᖅᓯᔪᒪᕗᖓ 
ᐱᒻᒪᕆᐅᓛᖑᓂᖏᓐᓂᒃ ᐱᓕᕆᐊᖃᖑᓚᐅᖅᑐᓂᒃ 2009-2010-ᒥ.  

1. ᐅᑎᖅᑎᑕᐅᓂᖏᑦ ᕿᑐᓐᖏᐅᕈᑏᑦ ᐊᑭᓕᒃᓴᑐᖃᕐᓂᑦ (ᑮᓇᐅᔭᐃᖅ ᐃᓯᖅᐸᓪᓕᐊᔪᑦ, 
ᒪᑉᐱᖅᑐᒐᖓᓂ 2) 

ᑕᑯᓂᐊᖁᕙᑦᓯ ᑎᑎᖅᑲᖏᓐᓂᒃ 12-ᒥ ᒪᑉᐱᖅᑐᒐᖓᓂ 14-ᒥ ᓇᓗᓇᐃᖅᓯᓯᒪᔪᓂᒃ 
ᐅᑎᕈᓯᐊᖏᓐᓂᒃ ᕿᑐᓐᖏᐅᕈᑏᑦ ᐊᑭᓕᒃᓴᐃᑦ ᓄᓇᕗᑦ ᓇᒻᒥᓂᖃᖅᑎᐅᔪᓄᑦ 
ᐱᕙᓪᓕᐊᑎᑦᑎᔨᒃᑯᓐᓂᑦ (ᖃᓪᓗᓈᑎᑐᑦ NBCC) ᐊᒻᒪ ᐃᓚᓕᐅᑎᓂᖏᓐᓂᒃ ᑖᒃᑯᐊ ᑮᓇᐅᔭᐃᑦ 
ᐊᒥᐊᒃᑯᖏᓐᓄᑦ 2009-ᒥ. [ᐅᖃᓕᒫᖅᑐᖅ] ᑖᒃᑯᐊ ᑮᓇᐅᔭᐃᑦ ᐊᑭᓕᐅᑕᐅᓯᒪᔪᑦ ᐊᑭᓕᒃᓴᑐᖃᕐᓄᑦ. 
ᑖᒃᑯᐊ ᐅᑎᕈᑕᐅᓯᒪᔪᑦ ᑐᓂᔭᐅᓯᒪᓐᖏᓚᑦ ᑭᓯᐊᓂ ᓄᓇᕗᑦ ᓇᒻᒥᓂᖃᖅᑎᐅᔪᓄᑦ 
ᐱᕙᓪᓕᐊᑎᑦᑎᔨᒃᑯᓐᓄᑦ ᐃᓚᓕᐅᑎᖔᕐᓗᑎᒡᓕ ᐊᑭᓕᕈᑎᑦᑎᓐᓄᑦ ᐊᑭᓕᒃᓴᓄᑦ. 
 

2. ᑮᓇᐅᔭᖃᕐᕕᖕᒧᑦ ᐊᑭᓕᕆᐊᓖᑦ ᐊᒻᒪ ᕿᑐᓐᖏᐅᕈᑏᑦ (ᐊᑭᓕᕆᐊᓖᑦ, ᒪᑉᐱᖅᑐᒐᖓᓂ 
3) 

ᓄᓇᕗᑦ ᖃᕆᓴᐅᔭᒃᑯᑦ ᕿᒥᕐᕈᐊᕈᑎᓂᒃ ᐱᕙᓪᓕᐊᑎᑦᑎᔨᒃᑯᑦ ᐃᑲᔪᖅᑕᐅᓯᒪᔪᒻᒪᕆᐅᕗᑦ 
ᐊᑭᓕᒃᓴᖃᕈᑎᖏᓐᓄᑦ ᓄᓇᕗᑦ ᓇᒻᒥᓂᖃᖅᑎᐅᔪᓄᑦ ᐱᕙᓪᓕᐊᑎᑦᑎᔨᒃᑯᓐᓂᑦ 2009-2010-ᒥ 
ᐱᔾᔪᑕᐅᓪᓗᓂ ᑮᓇᐅᔭᖃᖅᑎᑦᑎᔨ ᐊᑕᐅᓯᖅ ᑐᓂᓯᓇᓵᒪᐅᕐᓂᖓᓄᑦ ᐊᓂᒍᖅᑎᓪᓗᒍ ᑭᓯᐊᓂ 
ᑮᓇᐃᔭᐃᑦ ᐊᕐᕌᒍᖓᓂᒃ. ᑕᐃᒪᐃᓐᓂᖓᓄᑦ ᕿᑐᓐᖏᐅᕈᑎᖏᑦ ᐊᑭᓕᒃᓴᐃᑦ 
ᐊᖏᓂᖅᓴᐅᓕᓚᐅᖅᐳᑦ. ᐊᐃᑦᑖᖑᒐᓗᐊᕐᓕ ᑯᐊᐳᕇᓴᓐ ᓱᓕ ᑕᐃᒪᐃᒋᐊᖃᕐᓂᐊᕐᒪᑦ ᑕᒫᓂ 
ᐊᕐᕌᒍᒥ, ᑖᒃᑯᐊ ᓱᓕ ᑮᓇᐅᔭᖃᖅᑎᑦᑎᔩᑦ ᑭᖑᕙᐅᑎᓂᐅᓴᖕᒪᑕ. 
 

3. ᒪᓕᒐᓕᕆᔨᓄᑦ ᐊᑭᓕᕆᐊᓖᑦ ᐊᒻᒪ ᑐᓂᔭᕆᐊᓖᑦ ᖁᓪᓕᒃᑯᓐᓄᑦ (ᐊᑭᓕᕆᐊᓖᑦ, 
ᒪᑉᐱᖅᑐᒐᖓᓂ 3) 

ᓈᒻᒪᓐᖏᓕᐅᕈᑕᐅᓯᒪᔪᖅ ᖁᓪᓕᒃᑯᓐᓄᑦ ᐱᒋᐊᓚᐅᖅᑐᖅ ᐊᐅᔭᖓᓂ 2005 ᐋᖅᑭᒍᑕᐅᓚᐅᖅᐳᖅ, 
ᐊᑎᓕᐅᕈᑕᐅᓪᓗᓂ ᑎᑎᖅᑲᓂᒃ ᐋᒡᒋᓯ 31, 2009-ᒥ. ᐊᕐᕌᒍᒐᓴᐅᓕᖅᑐᓂ, ᒪᓕᒐᓕᕆᔨᒃᑯᓐᓄᑦ 
ᐊᑭᓕᒃᓴᑦ ᐊᖏᔪᒻᒪᕆᐅᖃᑦᑕᓚᐅᖅᐳᑦ ᑕᒪᓐᓇ ᐋᖅᑭᒍᑕᐅᓇᓱᒃᑐᓂ ᐊᒻᒪ ᑯᐊᐳᕇᓴᒃᑯᓐᓄᑦ 
ᕿᓂᒃᑲᓐᓂᕈᑕᐅᖃᑦᑕᓚᐅᖅᐳᖅ ᑮᓇᐅᔭᓂᒃ ᑕᒪᑐᒧᖓ ᐊᑭᓕᕈᑎᒃᓴᓂᒃ.  
 

4. ᐊᑭᑐᔫᑏᑦ ᐱᓕᕆᐊᒃᓴᑦ 2009-2010-ᒥ ᐃᓗᐊᓂ ᐱᓕᕆᔾᔪᑎᓂᒃ ᓴᓇᔭᐅᓂᖏᑦ II-ᒥ 
(ᐱᓕᕆᐊᒃ ᐃᓗᓕᖏᓐᓂ 1, ᒪᑉᐱᖅᑐᒐᖓᓂ 17) 

 
• ᕿᓂᖅ 2000+: ᕿᓂᖅ ᖃᕆᓴᐅᔭᓕᕆᔨᒃᑯᑦ ᓱᓇᒃᑯᑖᖏᓐᓄᑦ ᓄᑖᓐᖑᕆᐊᕈᑏᑦ ᐊᒻᒪ 

ᖃᖓᑦᑕᖅᓯᑕᐅᓯᒪᔪᒧᑦ ᐊᖅᑯᑎᑖᒃᑲᓐᓂᕐᓂᖅ ᖃᕆᓴᐅᔭᒧᑦ ᕿᒥᕐᕈᓇᒍᑎᓄᑦ 
• ᐱᓕᕆᔾᔪᑏᑦ ᐊᑭᑐᔫᑏᑦ: ᓱᓇᒃᑯᑖᖏᑦ ᐱᓕᕆᔾᔪᑏᑦ ᐊᑐᖅᑕᐅᔭᕆᐊᓖᑦ ᖃᕆᓴᐅᔭᒃᑯᑦ 

ᕿᒥᕐᕈᓇᒍᑎᓕᕆᓂᕐᒧᑦ (ᖃᕆᓴᐅᔭᓄᑦ ᑐᖅᑯᐃᖅᓯᕐᕖᑦ ᐊᒻᒪ ᑲᑎᒪᔾᔪᑏᑦ) 
• ᐃᓕᓐᓂᐊᕐᕕᓐᖑᑦ ᐊᑐᐃᓐᓇᐅᑎᑕᐅᔪᑦ: ᖃᖓᑦᑕᖅᑎᑕᐅᓯᒪᔪᒃᑯᑦ ᐊᖅᑯᑎᑖᕈᑎᖏᑦ 

ᐃᓕᓐᓂᐊᕐᕖᑦ 
 
ᐅᕼᐅᑲᓐᓄᐊᖅ ᖁᔭᓕᓚᐅᖅᑐᖅ ᓯᐱᓄᒥᒃ ᐅᓂᒃᑳᕐᓂᖓᓄᑦ ᐊᒻᒪ ᑐᒃᓯᕋᓚᐅᖅᑐᖅ 
ᐱᖁᔨᕗᖔᕈᑎᒥᒃ ᓈᒻᒪᒋᔭᐅᖁᓪᓗᒋᑦ ᑕᒻᒪᖅᓯᒪᔪᖅᓯᐅᖅᑎᒃᑯᑦ ᐅᓂᒃᑳᖏᑦ. 
 
 
 
 
2010-ᒥ ᐊᕐᕌᒍᑕᒫᖅᓯᐅᑏᑦ ᑲᑎᒪᔾᔪᑎᕕᓃᑦ ᐱᖁᔨᕗᖔᕈᑎ #3: 

ᑕᐃᒪᐃᒻᒪᑦ ᐱᓕᖅᑎᑕᐅᓕ ᑮᓇᐅᔭᓂᒃ ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᖏᑦ ᒪᑲᐃ 
ᓈᓐᑕᐅᒃᑯᓐᓂᑦ ᐅᓪᓗᓖᑦ ᔫᓂ 15, 2010, ᐊᒻᒪ ᕿᒥᕐᕈᓇᒃᑕᐅᓯᒪᔪᑦ ᑮᓇᐅᔭᐃᑦ ᐅᓂᒃᑳᖏᑦ 
ᑯᐊᐳᕇᓴᒃᑯᑦ ᐊᑕᔪᑦ ᑮᓇᐅᔭᐃᑦ ᐊᕐᕌᒍᖓᓄᑦ ᓄᖑᓐᓂᖓᓄᑦ ᒫᔾᔨ 31, 2010, ᓈᒻᒪᒋᔭᐅᕗᑦ 
ᐊᒻᒪ ᐊᖏᕈᑕᐅᕗᑦ ᑲᑎᒪᔨᓄᑦ, ᐊᒻᒪ ᒪᕐᕉᒃ ᑲᑎᒪᔩᒃ ᑯᐊᐳᕇᓴᒃᑯᓐᓄᑦ ᓇᓪᓕᐊᑐᐃᓐᓈᒃ 
ᐱᔪᓐᓇᖅᑎᑕᐅᖕᒪᑕ ᐊᑎᓕᐅᕈᓐᓇᕐᓗᑎᒃ ᑮᓇᐅᔭᐃᑦ ᐅᓂᒃᑳᖏᓐᓂᒃ ᑭᒡᒐᖅᑐᖅᑎᐅᓗᑎᒃ 
ᑯᐊᐳᕇᓴᒃᑯᓐᓄᑦ.  
 
ᐱᒋᐊᖅᑎᑦᑎᔪᖅ ᒧᐊᕆ ᓯᓇᐃᑐᒪᓐᒧᑦ, ᐊᐃᐱᖅᑕᐅᔪᖅ ᐋᑕᒥ ᐃᑦᑐᐊᑦᓯᐊᖅ; ᑲᔪᓯᑎᑕᐅᔪᖅ 
ᑲᑎᒪᔨᓕᒫᓄᑦ. 
 
 
8. 
  

ᓂᕈᐊᕐᓂᖅ ᓄᑖᓂᒃ ᑲᑎᒪᔨᒃᓴᓂᒃ 

ᐅᕼᐅᑲᓐᓄᐊᖅ ᐅᖃᐅᑎᖃᓚᐅᖅᑐᖅ ᑖᒃᑯᐊᒎᖅ ᑲᑎᒪᔩᑦ 7-ᖑᔪᑦ ᐊᓪᓗᖅᑕᖅᑐᓂᒃ 
ᓂᕈᐊᖅᑕᐅᓯᒪᖃᑦᑕᕐᒪᑕ ᐱᔭᕇᕐᕕᒃᓴᖏᑦ ᐊᔾᔨᒌᓕᖁᓇᒋᑦ. ᐱᖓᓱᑦ ᑲᑎᒪᔩᑦ ᐱᖓᓱᓄᑦ ᐊᕐᕌᒍᓄᑦ 
ᑲᑎᒪᔨᐅᓂᐊᕐᓗᑎᒃ. ᑎᓴᒪᑦ ᑲᑎᒪᔩᑦ ᒪᕐᕉᖕᓄᑦ ᐊᕐᕌᒍᓄᑦ ᑲᑎᒪᔨᐅᓂᐊᕐᓗᑎᒃ. ᑕᒫᓂ ᐊᕐᕌᒍᒥ, 
ᒪᕐᕉᖕᓄᑦ ᐊᕐᕌᒍᓄᑦ ᐊᑕᓂᐊᖅᓯᒪᔪᑦ ᐱᔭᕇᕐᕕᒃᓴᖃᕐᒪᑕᒎᖅ (ᐋᑕᒥ ᐃᑦᑐᐊᑦᓯᐊᖅ, ᒧᐊᕆ 
ᓯᓇᐃᑐᒪᓐ ᐊᒻᒪ ᓯᐅᕌ ᒦᑯ; ᐊᑕᐅᓯᖅ ᐃᓄᒃᓯᒪᓇᓂ). ᑎᓴᒪᒡᒎᖅ ᑲᑎᒪᔨᒃᓴᐃᑦ 
ᓂᕈᐊᖅᑕᐅᔭᕆᐊᖃᕐᓂᐊᓕᕐᒥᖕᒪᑕ ᒪᕐᕉᖕᓄᑦ ᐊᕐᕌᒎᖕᓄᑦ ᐊᑕᓂᐊᕐᓗᑎᒃ. ᐱᓇᓱᒃᑐᑦ ᑲᑎᒪᔨᐅᓂᕐᒥᒃ 
ᐊᒥᓲᓂᖅᓴᐅᒃᐸᑕ ᑎᓴᒪᓂᑦ ᑕᒫᓂ ᐊᕐᕌᒍᑕᒫᖅᓯᐅᑎᒥ, ᓂᕈᐊᕐᓂᐊᖅᐳᑦ ᑖᒃᑯᐊ ᐱᖃᑕᐅᔪᓕᒫᑦ 
ᐊᕐᕌᒍᑕᒫᖅᓯᐅᑎᒥᒃ. 
 
ᐅᕼᐅᑲᓐᓄᐊᖅ ᒪᑐᐃᖅᓯᓚᐅᖅᑐᖅ ᓂᕈᐊᒐᒃᓴᓕᐅᕐᓂᕐᒥᒃ.  
 
ᑎᓴᒪᑦ ᑲᑎᒪᔩᑦ ᓂᕈᐊᒐᒃᓴᐅᔪᒪᓚᐅᖅᐳᑦ ᑖᒃᑯᓄᖓ ᓄᑖᓐᖑᖅᑎᑕᐅᓂᐊᖅᑐᓄᑦ: 
ᒧᐊᕆ ᓯᓇᐃᑐᒪᓐ 
ᐋᑕᒥ ᐃᑦᑐᐊᑦᓯᐊᖅ 
ᑯᕆᔅ ᕼᐊᐃᑎ 
ᔮᓐ ᐊᒡᓘᒃᑲᖅ 
 
ᑖᒻᓴᓐ ᓂᕈᐊᒐᒃᓴᓐᖑᖅᑎᑦᑎᓚᐅᖅᐳᖅ ᑖᒃᑯᓂᖓᓕᒫᖅ ᑎᓴᒪᐅᔪᓂᒃ, ᐊᒡᓘᒃᑲᖅ ᐊᐃᑉᐲᓪᓗᓂ 
ᐱᒋᐊᖅᑎᑕᐅᔪᒥᒃ. 
 
ᐅᕼᐅᑲᓐᓄᐊᖅ ᓂᕈᐊᒐᒃᓴᓐᖑᖅᑎᑦᑎᓚᐅᖅᐳᖅ ᐃᕚᓐ ᐅᕈᓪᒥᒃ ᑭᓯᐊᓂᓕ ᑖᓐᓇ 
ᐱᖃᑕᐅᔪᒪᓚᐅᓐᖏᓚᖅ. 
 
ᐃᕚᓐ ᐱᒋᐊᖅᑎᑦᑎᓚᐅᖅᐳᖅ ᓂᕈᐊᒐᒃᓴᐅᑎᑦᑎᓂᖅ ᒪᑐᔭᐅᖁᓪᓗᓂᐅᒃ ᐊᒻᒪ ᑖᒃᑯᐊ ᑎᓴᒪᐅᔪᑦ 
ᐱᓇᓱᒃᑐᑦ ᐃᓕᔭᐅᖁᓪᓗᓂᒋᑦ ᑲᑎᒪᔨᐅᓂᕐᒧᑦ. 

ᐅᖃᐅᑕᐅᓚᐅᕐᒥᔪᖅ ᑖᒃᑯᐊᒎᖅ ᓂᕈᐊᓃᑦ ᐊᒻᒪᓗ ᐃᓕᓯᓃᑦ ᑖᒃᑯᓄᖓ ᑎᓴᒪᓄᑦ ᑲᑎᒪᔨᓄᑦ 
ᐃᓂᓄᑦ ᒪᓕᒋᐊᖃᕐᒪᑕ ᒪᓕᒐᕋᓛᖏᓐᓂᒃ ᑯᐊᐳᕇᓴᐅᑉ ᓇᓗᓇᐃᖅᓯᓯᒪᖕᒪᑕ ᑲᑎᒪᔩᑦ ᐃᓗᓕᖏᑦ 
ᐊᑕᐅᓯᕐᒥᓪᓘᓐᓃᑦ ᑲᑎᒪᔨᖃᕆᐊᖃᕐᒪᑕ ᓄᓇᕗᑦ ᐊᕕᒃᑐᖅᓯᒪᓂᖏᑦ ᐱᖓᓱᓂᒃ 
ᑭᒡᒐᖅᑐᖅᑕᐅᓗᑎᒃ, ᐊᒻᒪ ᒪᕐᕉᒃ ᐅᖓᑖᓅᓐᖏᑦᑐᖅ ᓂᕈᐊᖅᑕᐅᓯᒪᔭᕆᐊᖃᕐᓗᓂ 
ᑕᕝᕙᓐᖓᑦᓴᐃᓐᓇᖅ ᓄᓇᓕᖕᓂᑦ ᓄᓇᕗᒻᒥ. 
 
ᑲᑎᒪᔩᑦ ᐅᖃᐅᑎᖃᓚᐅᕐᒥᔪᑦ ᓄᓇᕗᑦ ᒐᕙᒪᒃᑯᑦ ᐱᕙᓪᓕᐊᔪᓕᕆᔨᒃᑯᖏᓐᓃᓐᖔᖅᑐᖅ, 
ᑲᑎᒪᔨᑐᐊᖓᑦ ᒐᕙᒪᒃᑯᓐᓃᓐᖔᖅᑐᓂᒃ, ᑖᒃᑯᐊ ᑲᑎᒪᔨᐅᔪᑦ ᐱᔪᓐᓇᖅᑎᑕᐅᖕᒪᑕ 
ᑎᒃᑯᐊᖅᓯᔪᓐᓇᕐᓗᑎᒃ ᐊᑕᐅᓯᕐᒥᒃ ᑲᑎᒪᔨᐅᓂᐊᖅᑐᒥᒃ, ᐊᒻᒪ ᓇᓗᓇᐃᖅᓯᓯᒪᖕᒪᑕ 
ᑲᑎᒪᔨᒃᓴᐅᖁᔭᐅᔪᒥᒃ − ᕋᐃᔭᓐ ᐋᓕᕗ − ᓄᓇᕗᑦ ᖃᕆᓴᐅᔭᒃᑯᑦ ᕿᒥᕐᕈᐊᕈᑎᓂᒃ 
ᐱᕙᓪᓕᐊᑎᑦᑎᔨᒃᑯᑦ ᑲᑎᒪᔨᖏᓐᓄᑦ. 
 
ᒐᕙᒪᒃᑯᓐᓃᓐᖔᖅᓯᒪᓐᖏᑦᑐᖅᑕᐅᖅ ᑲᑎᒪᔨ ᐱᔪᓐᓇᕐᓂᖃᖅᑎᑕᐅᒋᕗᖅ ᐊᑕᐅᓯᕐᒥᒃ 
ᓂᕈᐊᒐᒃᓴᓕᐅᕐᓂᕐᒥᒃ, ᐊᒻᒪ ᓄᓇᕗᑦ ᑐᓐᖓᕕᒃᑯᑦ ᓇᓗᓇᐃᖅᓯᓯᒪᒋᕗᑦᑕᐅᖅ ᑲᑎᒪᔨᒃᓴᐅᖁᔭᐅᔪᒥᒃ 
− ᐲ.ᔭᐃ ᐊᕿᐊᕈᖅ. ᐊᓯᖏᓐᓂᑦ ᑲᑎᒪᔨ, ᑭᕙᓪᓕᖅ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ, 
ᓇᓗᓇᐃᖅᓯᓛᕐᒥᔪᖅᑕᐅᖅ ᑲᑎᒪᔨᒃᓴᐅᖁᔭᖏᓐᓂᒃ, ᐊᒻᒪ ᓄᓇᕗᑦ ᖃᕆᓴᐅᔭᒃᑯᑦ ᕿᒥᕐᕈᐊᕈᑎᓂᒃ 
ᐱᕙᓪᓕᐊᑎᑦᑎᔨᒃᑯᑦ ᑐᓴᕆᐊᕐᕕᖃᒃᑲᓐᓂᕐᓂᐊᖅᐳᑦ ᐊᕐᕌᒍᑕᒫᖅᓯᐅᑎ ᐱᔭᕇᖅᓯᒪᓕᖅᑎᓪᓗᒍ 
ᑖᒃᑯᐊ ᒐᕙᒪᒃᑯᓐᓃᓐᖔᖅᓯᒪᓐᖏᑦᑐᓂᑦ ᑲᑎᒪᔨᒃᓴᓕᐊᖑᓯᒪᔪᑦ ᑲᑎᒪᔨᓐᖑᕈᒪᖕᒪᖔᑕ.  
 
2010-ᒥ ᐊᕐᕌᒍᑕᒫᖅᓯᐅᑏᑦ ᑲᑎᒪᔾᔪᑎᕕᓃᑦ ᐱᖁᔨᕗᖔᕈᑎ #4: 
 
ᑕᐃᒪᐃᒻᒪᑦ ᐱᓕᖅᑎᑕᐅᓕ ᓄᓇᕗᑦ ᖃᕆᓴᐅᔭᒃᑯᑦ ᕿᒥᕐᕈᐊᕈᑎᓂᒃ ᐱᕙᓪᓕᐊᑎᑦᑎᔨᒃᑯᑦ 
ᑲᑎᒪᔨᖏᑦ ᐋᑕᒥ ᐃᑦᑐᑦᓯᐊᖅ, ᒧᐊᕆ ᓯᓇᐃᑐᒪᓐ, ᑯᕆᔅ ᕼᐊᐃᑎ, ᔮᓐ ᐊᒡᓘᒃᑲᖅ, 
ᑎᒃᑯᐊᖅᑕᐅᕗᑦ ᓄᓇᕗᒻᒥᐅᑕᐅᓗᑎᒃ ᑲᑎᒪᔨᐅᓂᐊᕐᓗᑎᒃ ᒪᕐᕉᖕᓄᒃ ᐊᕐᕌᒎᖕᓄᒃ. 
 
ᐱᒋᐊᖅᑎᑦᑎᔪᖅ ᐃᕚᓐ ᐅᕈᒧᑦ, ᐊᐃᐱᖅᑕᐅᔪᖅ ᒪᐃᒃ ᐱᐅᕆᒧᑦ; ᑲᔪᓯᑎᑕᐅᔪᖅ 
ᑲᑎᒪᔨᓕᒫᓄᑦ. 
 
 
9. 

 

ᑎᒃᑯᐊᖅᑕᐅᓂᖏᑦ ᑮᓇᐅᔭᓂᒃ ᑕᒻᒪᖅᓯᒪᔪᖅᓯᐅᖅᑏᑦ ᐊᒻᒪ ᑮᓐᓇᐅᔾᔭᒃᓵᒃᓴᖏᑦ 
ᐋᖅᑭᒃᑕᐅᓂᖏᑦ 

ᐅᕼᐅᑲᓐᓄᐊᖅ ᐅᖃᐅᔾᔨᓚᐅᖅᑐᖅ ᑲᑎᒪᔨᓄᑦ ᐅᖃᐅᔾᔭᐅᓯᒪᓂᖓᓂᒃ ᒪᓕᒐᓕᕆᔨᒃᑯᓐᓄᑦ 
ᑖᒃᑯᐊᒎᖅ ᑲᑎᒪᔩᑦ ᐃᓱᒪᖅᓲᑎᖃᕐᒪᑕ ᑎᒃᑯᐊᖅᓯᓂᕐᒥᒃ ᑮᓇᐅᔭᓂᒃ ᑕᒻᒪᖅᓯᒪᔪᖅᓯᐅᖅᑎᒥᒃ 
ᑕᐃᒫᒃᑕᐅᖅ ᓈᒻᒪᒃᓴᕈᓐᓇᕐᒪᑕ ᑮᓇᐅᔭᐃᑦ ᐅᓂᒃᑳᖏᓐᓂᒃ ᑯᐊᐳᕇᓴᒃᑯᑦ ᕿᒥᕐᕈᓇᒃᑕᐅᓯᒪᔪᓂᒃ 
ᑮᓇᐅᔭᐃᑦ ᐊᕐᕌᒍᒋᓚᐅᖅᑕᖏᓐᓂᒃ. 
 
 
2010-ᒥ ᐊᕐᕌᒍᑕᒫᖅᓯᐅᑏᑦ ᑲᑎᒪᔾᔪᑎᕕᓃᑦ ᐱᖁᔨᕗᖔᕈᑎ #5: 
 
ᑕᐃᒪᐃᒻᒪᑦ ᐱᓕᖅᑎᑕᐅᓕ ᒪᑲᐃ ᓈᓐᑕᐅᒃᑯᑦ ᓇᓗᓇᐃᖅᑕᐅᕗᑦ, ᐊᒻᒪ ᑎᒃᑯᐊᖅᑕᐅᕗᑦ 
ᑮᓇᐅᔭᓂᒃ ᑕᒻᒪᖅᓯᒪᔪᖅᓯᐅᖅᑎᐅᓂᐊᕐᓗᑎᒃ ᐊᕐᕌᒍᑕᒫᖅᓯᐅᕐᓂᐅᓂᐊᖅᑐᒧᑦ ᑲᑎᒪᓂᕐᒧᑦ 

ᑭᖑᓪᓕᕐᒧᑦ ᐅᕝᕙᓗ ᐃᓚᖏᖅᑎᒃᓴᖏᑦ ᐃᓕᔭᐅᓚᐅᖅᑎᓪᓗᒋᑦ, ᑮᓐᓇᐅᔾᔭᒃᓴᓂᐊᕐᓗᑎᒃ 
ᐋᖅᑭᒃᑕᐅᓯᒪᔪᓂᒃ ᑲᑎᒪᔨᓄᑦ, ᑖᒃᑯᐊ ᑲᑎᒪᔩᑦ ᐃᓱᒪᖅᓲᑎᖃᕐᓗᑎᒃ ᑖᒃᑯᓂᖓ 
ᑮᓐᓇᐅᔾᔭᒃᓵᒃᓴᓂᒃ.  
 
ᐱᒋᐊᖅᑎᑦᑎᔪᖅ ᑯᕆᔅ ᕼᐊᐃᑎᒧᑦ, ᐊᐃᐱᖅᑕᐅᔪᖅ ᑖᓖᓐ ᑖᒻᓴᓐᒧᑦ; ᑲᔪᓯᑎᑕᐅᔪᖅ 
ᑲᑎᒪᔨᓕᒫᓄᑦ. 
 
  
10. 

 

ᐊᓯᖏᓐᓂᒃ ᐱᓕᕆᐊᒃᓴᓂᒃ ᐱᓕᕆᓂᖅ ᑲᑎᒪᓂᐅᑉ ᐃᓗᓕᖏᓐᓂᒃ ᐃᓂᓕᐊᖑᓯᒪᓂᖓ 
ᒪᓕᒡᓗᒍ ᑲᑎᒪᓂᕐᒧᑦ ᓴᖅᑭᑕᐅᓯᒪᔪᖅ ᐅᕝᕙᓗ ᑲᑎᒪᓂᐅᑉ ᒪᑐᔭᐅᓂᖓᓂ 

ᐅᕼᐅᑲᓐᓄᐊᖅ ᐊᐱᖅᓱᓚᐅᖅᑐᖅ ᑲᑎᒪᔨᓂᑦ ᐊᓯᖏᓐᓂᒃ ᑲᑎᒪᔩᑦ ᐱᓕᕆᐊᒃᓴᖃᕐᒪᖔᑕ 
ᐅᖃᓪᓚᐅᑕᐅᔭᕆᐊᖃᖅᑐᓂᒃ. ᑲᑎᒪᔩᑦ ᐊᓯᖏᓐᓂᒃ ᐱᓕᕆᐊᒃᓴᓂᒃ ᓴᖅᑭᑦᑎᓚᐅᓐᖏᑦᑐᑦ. 
 
 
11. 
 

ᑲᑎᒪᓂᐅᑉ ᒪᑐᔭᐅᓂᖓ 

ᐅᕼᐅᑲᓐᓄᐊᖅ ᖁᔭᓕᓚᐅᖅᑐᖅ ᐊᒥᓱᓄᑦ ᐃᑲᔪᖅᓱᖅᓯᒪᔪᓄᑦ ᑯᐊᐳᕇᓴᐅᑉ ᐱᓇᓱᐊᒐᖏᓐᓂᒃ ᐊᒻᒪ 
ᓂᕆᐅᑦᑎᐊᖏᓐᓇᕈᒪᓪᓗᓂ ᓯᕗᓂᒧᑦ ᐃᑲᔪᖅᓱᖅᑕᐅᖏᓐᓇᕐᓂᖏᓐᓂᒃ.  
 
ᑲᑎᒪᔩᑦ ᐊᓯᖏᓐᓂᒃ ᐱᓕᕆᐊᒃᓴᖃᕈᓐᓃᕐᒪᑕ, ᑲᑎᒪᓂᖅ ᒪᑐᑎᑕᐅᓚᐅᖅᑐᖅ.  
 
 
2010-ᒥ ᐊᕐᕌᒍᑕᒫᖅᓯᐅᑏᑦ ᑲᑎᒪᔾᔪᑎᕕᓃᑦ ᐱᖁᔨᕗᖔᕈᑎ #6: 
 
ᑕᐃᒪᐃᒻᒪᑦ ᐱᓕᖅᑎᑕᐅᓕ 2011-ᒥ ᐊᕐᕌᒍᑕᒫᖅᓯᐅᑎ ᑲᑎᒪᓂᖓ ᓄᓇᕗᑦ ᖃᕆᓴᐅᔭᒃᑯᑦ 
ᕿᒥᕐᕈᐊᕈᑎᓂᒃ ᐱᕙᓪᓕᐊᑎᑦᑎᔨᒃᑯᑦ ᒫᓐᓇ ᒪᑐᑎᑕᐅᓗᓂ. 
 
ᐱᒋᐊᖅᑎᑦᑎᔪᖅ ᔮᓐ ᐊᒡᓘᒃᑲᖅ, ᐊᐃᐱᖅᑕᐅᔪᖅ ᒧᐊᕆ ᓯᓇᐃᑐᒪᓐ; ᑲᔪᓯᑎᑕᐅᔪᖅ ᑲᑎᒪᔨᓕᒫᓄᑦ. 


